
Аnnotatsiya 

Ushbu maqolada Rossiya imperiyasi davrida Jizzax uyezdining tibbiy xizmat 

masalalari, xususan: aholiga ko‘rsatilgan tibbiy xizmatlar, hududda yuzaga kelgan 

kasalliklar, ularni bartaraf etish chora tadbirlari, mavjud muammolar, sogʼliqni 

saqlash tizimining yoʼlga qoʼyilishi, shifoxonalarning qurilishi va taʼminoti, 

oʼlkaning shifokorlar bilan taʼminlanish masalalari yoritilgan.  

Kalit so‘zlar: Sog‘liqni saqlash, yuqumli kasalliklar, Jizzax uyezdi, tibbiyot, 

shifoxona, tug‘ruqxona, harbiy lazaret, bezgak, vabo, zaxm, oʼlat va moxov 

kasalliklari. 

XIX asr oxiri – XX asr boshlarida rus istilosidan so‘ng Turkistonda siyosiy 

o‘zgarishlar bilan bir qatorda, qo‘shni hududlar aholisi va xarbiylarining kirib 

kelishi natijasida ijtimoiy o‘zgarishlar ham yuzaga kela boshladi. Xususan, 1866 yil 

18 oktyabrda Jizzax shahri bosib olingandan so‘ng, bu yerlarni ushlab turish uchun 

10 ta harbiy rota (har birida 200 – 250 askar) va 300 ta kazak qoldiriladi. Xarbiy 

mailto:shahnozaabdurahimova373@gmail.com

xizmatchilar hamda chor amaldorlariga tibbiy xizmat ko‘rsatilishini ta’minlash 

maqsadida, bu yerda dastlab 4 o‘rinli tibbiyot punkti tashkil etildi[1].  

1867 yili yili Jizzax hududlari Sirdaryo viloyatining alohida uyezdi 

maqomida Turkiston general-gubernato‘rligi tarkibiga kiritiladi. Rus ahli yashagan 

qismda cherkov, 30 ga yaqin xonadon bo‘lib, ko‘chalar tekis yotqizilgan va kerosin 

fonarlar bilan yoritilgan edi. Shahardagi yagona rus shifoxonasida shifokor, 

feldsher va doya xizmat ko‘rsatganlar. Tub aholi yashagan eski shahar qismida esa 

otlar uchun maydon, yem-xashak, mol bozori va turli do‘konlar joylashgan bo‘lib, 

serqatnov bo‘lgani sabab tartibsiz, chiqindilar bilan to‘lib-toshgan edi. Buxoro 

amirligidan tortib olingan yerlar chegaralarini qo‘riqlash uchun O‘ratepada 

joylashgan 2-Turkiston chiziqli batalyonda 1000 yaqin askar xizmat qilib, ularga 

tibbiy yordam berish uchun maxsus harbiy shifokor va feldsherlar faoliyat 

yuritganlar. 1872 yil 28 mayda Zominda xizmat qilgan oddiy askar Yakov Valkin 

batalyon shifokori N. Semenov ko‘rigiga olib kelinadi. Ikki kun o‘tib o‘lgan 

askarga shifokor vabo kasali tashxisini qo‘yyadi. Ikki kundan so‘ng Jizzax 

uyezdining Zomin, Savat va boshqa hududlarida kasallanish holatlari aniqlanadi. 

 U yerga yuborilgan shifokor I. Suvorov hamkasbi N. Semenovning 

tashxisini tasdiqlaydi. May oyida kasalikdan vafot eganlar soni 251 kishiga yetadi. 

Shundan so‘ng, Jizzax shahrining yangi qismida 50 kishilik vaqtinchalik yuqumli 

kasallar uchun shifoxona tashkil etiladi[2]. O‘lkada bunday yuqumli kasalliklar avj 

olishiga qaramasdan bironta ham shifokor faoliyat yuritmaganligini ko‘rishimiz 

mumkin. Xususan, 1870 yilda Sirdaryo viloyatida 8 ta shifokor bo‘lib: viloyat 

bo‘yicha 1 ta, Toshkentda 1 ta va tumanlarga 6 ta shaklda taqsimlangan bo‘lsa, 

Jizzax va Chimkentda uyezd shifokori umuman bo‘lmagan. Ularning ishini 

tumanda joylashgan harbiy bo‘linmalarning kichik shifokorlari bajargan[3]. 

Yuqumli kasalliklar va ularni bartaraf etish chora tadbirlari.  

Ushbu davrda o‘lkada suv taqchilligi sabab havza suvlarining uzoq muddat 

turib qolishi natijasida suvda turli kasallik chaqiruvchi bakteriyalar ko‘payadi. 

Buning oqibatida mamlakatda, aksariyati yuqumli hisoblangan oshqozon-ichak 

hamda teri-tanosil kasalliklari avj oladi. Shuningdek rus armiyasi, Turkiston 

hududlarida avvval uchramagan yotoq kanasini olib keladilar bu esa mamlakatda 

turli yangi teri kasalliklarni tarqalishiga va mavjud kasalliklarni tezlikda tarqab 

epidemiya holatiga kelishiga sabab bo‘lgan. Bu davrda mamlakatda vabo, bezgak, 

zaxm, o‘lat va moxov kabi yuqumli kasalliklar tarqalishi ko‘payib bir necha bor 

epidemiya darajasiga ko‘tarilgan. Turkiston hududida 1872-1923 yillar oralig‘ida 

kamida 12 marotaba vabo kasalligi tarqalgan. (1872, 1892, 1904, 1905, 1907, 1908, 

1910, 1915, 1918, 1921, 1922, 1923) [4].  

Bu kasallik doimo aholi sog‘lig‘i va mamlakatga xavf solib turdi. Dastavval 

ushbu kasallik Jizzax hududida qayd etildi, keyinchalik Toshkent va Turkistonning 

boshqa viloyatlari ham ushbu kasallik tufayli katta talofot ko‘rdi. Masalan, o‘sha 

davrda faoliyat yuritgan matbuotda keltirilgan ma’lumotlarga ko‘ra, 1889-1891 

yillarda Jizzax uyezdida bezgak epidemiyasi tarqalgan. 1889 yilda shifoxonaga 16 

986 nafar, 1891 yilda 30 809  bemor shunday kasallik tufayli murojaat qilgan. 

Jizzax uyezdida 1889-1891 yillarda bezgak kasalligidan 1892 yilda keng tus olgan 

vabo kasalligiga qaraganda bir necha barobar ko‘proq aholi qirilib ketgan. 

 1888-1891 yillarda Samarkand viloyatining ba’zi bir qishloqlarida bu 

kasallikdan aholining deyarli yarmi qirilib ketgan. 1892 yil 31 mayida Jizzax 

shahridagi harbiy qismda vaboga uchragan 32 ta askardan 21 tasi vafot etadi. 

Shuningdek, Jizzax uyezdiga ko‘chib kelgan rus dehqonlari orasida ham kasallik 

avj oladi. Samarqand viloyati harbiy gubernato‘ri N. Rostovsevning buyrug‘iga 

ko‘ra, barcha temir yo‘l bekatlarida kuzatuv nuqtalari tashkil etiladi. Ammo 

kasallik tez orada butun viloyat bo‘yicha tarqalib ketadi va 4916 ta odamni o‘limiga 

sabab bo‘ladi. Mirzacho‘lda esa vabo tufayli 93 kasaldan 44 tasi vafot etgan[5]. 

Shuningdek, Jizzax shahrida shifokor nazoratida bo‘lgan 93 nafar rus bemordan 44 

nafari vafot etgan bo‘lsa, tibbiy yordamga muhtoj 431 shaharlik, Jizzax uyezdida 

esa 2412 jizzaxliklar chorasiz vabodan o‘lgan ya’ni ushbu bemorlar umuman 

shifokorga murojaat qilmagan[6].  

Yuqorida keltirilgan ma’lumotlardan aholiga epidemiyalar vaqtida yetarlicha 

tibbiy yordam ko‘rsatilmaganligi hamda axoli har doim ham rus tibbiy hodimlariga 

murojat kilavermaganligi aniqlangan. Turkiston general-gubernato‘rligining barcha 

joylarida shunday ayanchli ahvolni kuzatish mumkin bo‘lgan. Demak, kasallik 

shaharning rus qismida yashovchi aholini ham qamrab olmaguncha, 

mustamlakachilar yuzaga kelishiga sabab bo‘lgan omillarni bartaraf etish bo‘yicha 

amaliy tadbirlar olib borilmagan.  

Tibbiyot mutaxassislari bilan ta’minlanganlik holati. 1900 yili rus imperiyasi 

amaldorlarining oila a’zolari uchun uch nafar o‘rta ma’lumotli tibbiyot xodimdan 

iborat shifoxona ochiladi. 1908 yili harbiy shifokor I.N.Sametskiy shifoxonaga 

rahbar qilib tayinlanadi [7].  

O‘z navbatida o‘lkada Jizzax aholisi uchun tibbiy xizmat yo‘lga 

qo‘yilmaganligi kuzatilsa, ikkinchi tomondan oliy ma’lumotli tibbiyt 

mutaxassislarining bo‘lmaganligini ko‘rishimiz mumkin. Masalan, 1911 yilgi 

matbuot sahifalarida hududlarda shifokor yo‘qligi, ularning o‘rnida saviyasi past, 

johil va qo‘pol muomalada bo‘ladigan feldsherlar faoliyat yuritayotgani yozilgan. 

Shunday xabarlardan birida “shifokorlar haqida aytadigan gap yo‘q, ular umuman 

yo‘q. Ayrim tumanlarda (masalan, Jizzax, Kattaqo‘rg‘on, Samarqand viloyati va 

boshq.) shifokorlar yo‘q, ularning o‘rniga feldsherlar ishlamoqda – bu feldsherlar 

ko‘p hollarda nodon, qo‘pol, savodsizdir” deya qayd qilingan. Achinarli jihati esa 

“bu xodimlar hatto feldsherlik maktabini ham tugatmagan sobiq harbiy feldsher 

askarlar” bo‘lib, ular fuqarolarga tibbiy xizmat ko‘rsatish malakasi u yoqda tursin, 

odamlar bilan muloqot qilish, salomatlikni asrashga doir qoidalarni sodda tilda 

tushuntirish qobilyatiga ham ega emasdi. Asosiy oliy ma’lumotli mutaxassislar esa 

shaharning yevropaliklar yashaydigan qismida va davlat manfaatidagi 

shifoxonalarga yo‘naltirilgan[8].  

Endilikda, 1900 yili ochilgan shifoxona 1910 yili bir shifokor va beshta o‘rta 

ma’lumotli hamshiralardan iborat shahar ambulatoriyasiga aylantirilgan. Ushbu 

tibbiyot xodimlari butun Jizzax uyezdi aholisiga tibbiy xizmat ko‘rsatgan [9].  

Umuman olganda Rossiya imperiyasi avvalo harbiy xizmatchilari va rus 

aholisi uchun Turkistonga zamonaviy tibbiyotni olib kirib, ularning salomatligi 

haqida qayg‘ura boshladi. Ammo, o‘lka aholisining salomatlik masalalari kun 

tartibidagi masalalarning eng oxirgilari yoki umuman kun tartibidan joy olmagan 

holatlari ham bo‘lganligi, aniqlangan. O‘z navbatida bunday yondashuv orqali turli 

yuqumli kasalliklarning avj olishi, o‘limlar soning ortishi, nogiron avlodlarning 

dunyoga kelishiga olib kelgan. 

